
Ma voendo questi treî tûtti ô vantaggio

D’êse ô primmo a montâ, l’Eroe zeneise

A-i giudiçi di stessi ô ballottaggio

O l’ordinava pe levâ e conteise:

Tutti i sei voti gianchi ha avûo ô Selvaggio,

Quattro gianchi e duî neigri ô Portogheise;

E Temo, perchè a-i giudiçi ô gh’ëa parso

Zà assæ premiôu, ûn voto gianco scarso.


40

Zombè comme a l’assato d’uña rocca

O s’arrampiña a l’erboo, malapeña

L’avvisan, che pe-ô primmo a lê ghe tocca,

Portando ô pappagallo appeiso ä scheña

Ligôu pë sampe e avendo ô cavo in bocca;

Ma montôu sciù de metri uña vinteña

Ghe säta ô pappagallo sorve a testa,

E con beccæ terribli ô molesta.


41

Ean e beccæ dirette tûtte ä fronte,

Scicchè pericolava l’êuggio bon;

Stordio da-ô dô e dä raggia lê e moen pronte

Da-ô legno ô leva e ô ghe vêu da[sic] ûn patton;

Ma ô derrûa zû, comme da-ô çê Fetonte,

E ô dâ[sic] uña bella patta in sciö saccon:

O dô da patta ô ghe fa vedde e stelle,

Ma ghe sarvan e fêugge i osse e a pelle.


42

Monta sciù ô Portogheise doppo quello

Poveo Selvaggio, e primma a-ô brasso drito

Pe’n’êse offeiso ô s’ha ligôu l’oxello,

Credendolo per questo ô megio scito;

E da bravo mainâ robûsto e snello

Verso ä meitæ ô l’arriva fito fito;

Ma ô pappagallo a son de sforsci ô lasso

O scioava un pö, cö quæ ô l’ëa streito a-ô brasso.

